
1. KASU PRAKTIKOA 
 
 
4.300 biztanle dituen eta 10 km2-ko azalera duen Bizkaiko udalerri batek bere hirigintza-
plangintza eguneratu nahi du. Lurzoruari eta Hirigintzari buruzko ekainaren 30eko 
2/2006 Legean ezarritakora egokitu behar du, eta indarrean dauden plangintzako arau 
subsidiarioak, b motakoak, legean aurreikusitako hiri-antolamenduko plan orokorraren 
(HAPO) figura berriaren arabera eguneratu. 
 
Udalerrian, ingurumen-elementu hauek nabarmentzen dira: arrain hiruarantzak dituen 
hezegune bat, hura zeharkatzen duten ur-ibilguak (0 mailako eta 00 mailako tarteak), 
hari lotutako uholde-eremuak, ondo kontserbatuta dauden baso-masa autoktonoak, 
Batasunaren intereseko lehentasunezko habitatak (91E0*), Batasunaren intereseko 
habitatak (4030), balio agrologiko handiko lurzoruak, belardiz estalitako landazabaleko 
eremuak, Pinus radiata espeziearen baso-plantazioak eta flora exotiko inbaditzaileak 
okupatutako eremuak. 
 
 
 
A) HAPO horrek ingurumen-ebaluazioa behar du. 
 

 
Identifikatu: 

 
1. Ingurumen-ebaluaziorako zer prozedura egin beharko den. (0,15 puntu) 

 
2. Zer administrazio-organok egingo dituzten sustatzailearen, ingurumen-
organoaren eta organo substantiboaren funtzioak ingurumen-ebaluazioan. (0,40 
puntu) 
 
3. Zein diren prozeduraren mugarri nagusiak eta zer organo arduratuko den 
jarduketa bakoitza egiteaz. (1,05 puntu) 
 
4. Zer epe aplikatu behar zaizkien ingurumen-organoak egiten dituen jarduketei. 
(0,40 puntu) 

B) Lurzoruari eta Hirigintzari buruzko ekainaren 30eko 2/2006 Legearen 90.1 artikuluan 
ezarritakoaren arabera, eta HAPOaren ingurumen-ebaluazioa hasi aurretik, udalak 
informazioa eskatu dio ingurumen-arloan eskumenak dituen foru-organoari, bere 
antolamenduak errespetatu behar dituen ingurumen-baldintzatzaileei buruzkoa. 
 

 
Proposa itzazu HAPOa idaztean kontuan hartu beharreko ingurumen-
jasangarritasuneko irizpideak, honako hauetan ezarritakoa gogoan izanik: Euskadiko 
natura-ondarea kontserbatzeari buruzko azaroaren 25eko 9/2021 Legearen 29. 
artikulua (lurzorua funtzio natural gisa); Lurzoruari eta Hirigintzari buruzko ekainaren 
30eko 2/2006 Legearen 3. artikulua (garapen eramangarriaren printzipioa); Lurzoruaren 
eta Hiri Birgaitzearen Legearen testu bategina onartzen duen urriaren 30eko 7/2015 
Legegintzako Errege Dekretuaren 20. artikulua (lurzorua erabiltzeko oinarrizko 
irizpideak); eta Trantsizio Energetikoaren eta Klima Aldaketaren otsailaren 8ko 1/2024 
Legearen 38. artikulua (lurralde-antolamendua, hirigintza-plangintza eta hiri-
berroneratzea) eta 43. artikulua (lurraldea, hiri-egitura eta eraikuntza babestea). (2,00 
puntu) 
 

 
 
 
C) Udalak enpresa bati enkargatu dio HAPOa idazteko. Ingurumen-azterketa estrategikoa 
egiteko ingurumen-informazioa lortze aldera, enpresak informazio hau eskatu dio 
Bizkaiko Foru Aldundiari: 
 

- Vespa velutina ssp. nigrithorax (Buysson, 1905) espeziearen habiek Bizkaian zer 
kokapen dituzten adierazten duten azken datuen CSV formatuko fitxategia. 
- Bizkaiko Natura Lehengoratzeko Plana (Bizkaiko Foru Aldundiak egiten dihardu une 
honetan). 
- Neophron percnopterus (Linnaeus, 1758) espeziearen habien kokapenaren 
koordenatuak Bizkaian. 
- EAEko Administrazio Orokorrean atmosfera kutsa dezaketen jarduera gisa 
erregistratuta dauden udalerriko enpresen zerrenda. 

 
 
Erantzun arrazoitua eman entitate eskatzaileari eskatu dituen informazioetako bakoitza 
eskuratzeko irispidearen inguruan, kontuan harturik zer ezartzen den Euskadiko 
Ingurumen Administrazioaren abenduaren 9ko 10/2021 Legean eta Ingurumenaren 
arloan informazioa eskuratzeko, herritarrek parte hartzeko eta justiziara jotzeko 
eskubideak arautzen dituen uztailaren 18ko 27/2006 Legean. (2,00 puntu) 

D) HAPOak udalerriko lurzoru urbanizaezin guztia antolatu behar du. 
 

 
Proposa itzazu antolamendu-kategoriak eta baldintzatzaile gainjarriak, Euskal 
Autonomia Erkidegoko Lurralde Antolamenduaren Gidalerroetan ezarritakoaren 
arabera, eta dagokion pasartean jaso udalerriaren ingurumen-elementuetako 
bakoitza (lehen aipatu dira elementuok). (2,00 puntu) 
 

 
 
 
E) Arrain hiruarantzak dituen hezegunea landa-lurzoruan dago, eta espeziearentzako 
interes bereziko eremutzat jotzen da. 
 

 
Deskriba itzazu espeziearen kudeaketa-planaren arabera HAPOan txertatu behar diren 
zehaztapenak. (1,00 puntu) 
 

 
 
 
F) Udalerrian foru-errepide bat dago, eta mugatua edo zedarriztatua du zortasun 
akustikoko eremua. Udalak asmoa du zortasun akustikoko eremu horretan bizitegi-
garapenak egiteko etorkizunean. 
 

 
Defini ezazu zer ondorio izango dituen horrek eta zer jarduketa egin beharko dituen 
udalak HAPOa izapidetu bitartean, Euskal Autonomia Erkidegoko hots-kutsadurari 
buruzko urriaren 16ko 213/2012 Dekretuan ezarritakoaren arabera. (1,00 puntu) 
 

 
 
 


